
uoce nomen hoc traxit. Cum his duabus cognationem habent noctuæ
sed differunt uoce. Nec enim ululant, uerum edunt sonum, quem Ariftophanes
κικκαβαν¯ nominauit. Earum quatuor sunt genera. Vnum, cui pluma au
rium modo eminet: quod maximum est, & asio uocatur. Alterum eximij candoris
in gutture & uentre, alio qui candidis & luteis maculis alternis distinctum.
Tertium paruum, quo, ut etiam sequenti, aucupes uenantur aues. Quar
tum minus illo: quod in rupibus saxisque uersatur. Hoc, sicut & proximum,
cinereis & candidis maculis uariat, item alternis. Nycticorax autem, hoc
est coruus nocturnus, niger est, ut alterius generis coruus, sed eo plerunque
minor. At uespertilio, quæ ex uespere, quo euolat, nomen hoc duxit, mu
ri nonnihil similis est, quare scite scripsit Varro: Factus sum uespertilio, neque
in muribus planè}, neque in uolucribus sum.Alas enim habet & uolat, quod
ei non conuenit cum muribus: sed animalia parit, non oua, in qua re cum uo
lucrum natura non congruit, & foetus uberibus admotos lacte nutrit, cum
uolucres cibos conquirant undique, quos in os pullorum inserant. Præterea
sunt ei dentes, quibus carent uolucres. Caput autem simile habet muri uel
cani: aures plerunque duas, raro quatuor: dentes serratos: corpus obscure ful
uis pilis uestitum, rostrum tamen nigrum, item aures: alas duas, quæ ut dra
conis & piscis uolantis, non ex plumis constant, sed ex membranis, & quidem
nigris. In utraque uerò ala habet digitum, cui est unguis, caudam latam,
& sicut alas, membranaceam, in qua duos pedes, quorum uterque quinos ha
bet digitos uncis unguibus armatos, quibus in parietibus & rimis cauerna
rum adhærescit. Aut enim pendet, aut uolat, aut iacet. Quia uerò pedes non
oriuntur ex corpore, sed ex cauda, ei esse traditur coxendix una. Vocem aeutam
ut mus non emittit, uerum ferè ut catellus latrat. Geminos autem, ut
Plinius, uolitat amplexa infantes, secumque deportat. Cauda & alis affixa dies
aliquot uiuit. Quinetiam Troglodytæ, qui in Africa habitant, interdiu,
maxime uerò meridie latent in suis specubus.
De primi generis animantibus, quæ noctu uel interdiu in terræ cauernis
delitescunt, dormiuntúe satis. Abeo ad secundi generis animantes, quæ cer
to anni tempore, ut dixi, subterraneas cauernas succedunt, & in eis graui so-
mno pressæ menses aliquot, quasi mortuæ sine cibo consumunt, ac usque ad
finem eum latent, dum tepore ueris humo excitatæ reuiuiscunt, & remini-
scuntur cibum, quem tanto tempore oblitæ erant sumere. Tametsi ex his de
quibus iam dixi, aliquæ sunt etiam, ut omnis generis quædam bestiæ sunt,
in harum numero, ut suo loco dicam. Hæ aunt aut terrenæ sunt, aut uolucres,
aut aquatiles, aut earum uita est in terra pariter & in humore: sed terrenas
hic quoque primò persequar. Itaque multæ quadrupedes hyemis aut æsta-
tistempore se in specus condunt. Etenim mures Alpini autumno subeunt
cauernas, in quibus æstate cubare consueuerunt. Nam in eis ex foeno, stra-minibus,
sarmentis exstruunt cubilia, in quibus totam hyemem usque ad uer
erinaceorum instar conuoluti delitescunt & dormiunt. In una cauerna ple-
runqueseptem, aut nouem, aut undecim, aut tredecim. Mira uerò eis machi-
natio & solertia cum foenum ac reliqua iam congesserunt. Vnus enim hu-
mi stratus erectis pedibus omnibus iacet in dorso, in quem, tanquam in plau-

strum quoddam, cæteri ea quæ congesserunt, conijciunt, & sic onustum,
cauda mordicus apprehensa, in specum trahunt, & quasi quodam modo inuehunt:
ex quo euenit, ut per id temporis detrito dorso esse uideantur. Itaque
posteaquam cubilia in specu strauerint, ipsum aditum atque os eius sarmenns
& terra obstruunt & obturant, ut tuti à uentorum ui, ab imbribus, à frigore
esse possint. Tam autem arcte & grauiter dormiunt, ut effossi & extracti
non excitentur antequam in sole expositi uel ad ignem locati concaluerint.
Hic mus cognomen ex Alpibus, in quibus nascitur, traxit: color ei est
aut fuscus, aut cinereus, aut rutilus: magnitudo ferè leporis: muris species ac
figura, ex qua mus dicitur. Attamen mutilas habet aures & quasi decurtatas:
priores dentes longos & acutos: caudam amplius duos palmos longam,
pedes breues & uillis superius refertos: digitos pedum ursinis similes: ungues
longos, quibus alte effodit terram: posterioribus pedibus non secus
ac rursus ire solet, ac interdum ingredi bipes. Si cibus huic animanti datur,
eum in priores pedes sumit, ut sciurus: ut idem sciurus & simia erectus usque
eo in clunibus residet quoad ipsum comederit. Vescitur non modo fructibus,
sed etiam pane, carne, piscibus, iure, pulmento: cupide uerò lacte, butyro,
caseo, quæ cum mandit, oris suctu sonitum sic uti porcellus edit. Multum
dormit: at cum uigilat, semper aliquid agit, stramina, foenum, linteola, ralla
cubili suo importans: quibus os ita complet, ut nihil amplius capere possit:
reliquum pedibus accipit & trahit. Cum irritatus exarserit iracundia, acriter
mordet. Si quando inter se colludunt mures Alpini, ut catelli clamorem faciunt.
Cum è cauerna montiuagi egrediuntur ad pastum, ex eis unus aliquis
remanet iuxta illius aditum, quàm potest diligentissime & longissime
prospiciens. Is cum uel hominem, uel armentum, uel feram uiderit, sine mora
clamat: quo audito undique omnes ad cauernam concurrunt. Eorum autem
uox fistulæ acutæ & lædentis aures similis est: qua & mutationem aeris significant,
& sibi quid aduersi accidere. Dorsum ualde pingue habent, quum cæteræ
corporis partes sint macræ: quanquam hæc uere nec pinguitudo nec
caro dici potest: sed, ut mammillarum caro in bubus, inter eas est medium
quiddam. Illud ipsum utile est puerperis, & his quæ ex utero laborant: quibus
etiam eorum prodest pinguitudo. Vigilias præterea tollit. Glires etiam
hyeme non solum in cauis arboribus, de qua re suprà dixi, sed in terræ latent
specubus. Glirem autem Aristoteles ελει•ν nominat, cinereus, ut Alber
tus scribit est, excepto uentre, qui albicat. Ab eo dissert bestiola paulo mi-
nor: quam alij Græci hac de causa καµψιουρον uocarunt, quod uertat & sursum
uersus inflectat caudam: aliqui uerò σκιουρον, quòd cauda sua uillis uestita &
conferta, quasi flabello corpus soleat inumbrare: aliqui µ<25>¯ σκιουρον, quòd præ-
terea similitudinem quandam gerat, speciemque muris: sicut etiam sciurus Fennicus,
qui non cauda, non figura & liniamentis totius corporis, non magnitudine,
non moribus, sed solo colore differt à nostrate sciuro: nam in candido cinereus
est, cum sciurus nostras sit aut rutilus, aut niger: attamen in ea Sarmatiæ par
te, quam hodie Poloniam uocamus, inuenitur cui rutilus color mistus cinereo.
Vtrique autem sciuro, hoc est tam Fennico quàm nostrati, duo inferiores
dentes sunt longi: uterque cum graditur, demissam caudam trahit: quum uescitur,

